Ioan, y disgybl annwyl (30)
Gwelodd Ioan bethau tu hwnt i ddeall y rhan fwyaf o bobl. Gwelodd Ioan gip ar y byd sydd i ddod ar ddiwedd amser. Gwelodd Ioan ddiwedd y byd a dydd y farn. Gwelodd,
..ddinas sanctaidd .., Jerwsalem, yn dod i lawr oddi wrth Dduw yn y nefoedd. Roedd ysblander Duw ei hun yn tywynnu ohoni; roedd hi'n disgleirio fel gem anhygoel o werthfawr – fel iasbis, yn glir fel grisial! (Datguddiad 21: 10-11)
Be arall wnaeth Duw adael iddo’i weld? Yn ei henaint, ar ei ben ei hun, yn garcharor, pan oedd yn bell oddi wrth ei bobl ei hun, roedd Duw yn cofio amdano. Mae maint cariad Duw tu hwnt i’n deall ni,

...mae’n lletach, yn hirach, yn uwch ac yn ddyfnach na dim byd arall! 19 Dw i am i chi brofi y cariad hwnnw sy’n llawer rhy fawr i’w brofi yn llawn, er mwyn i chi gael eich llenwi â’r cwbl sydd gan Dduw ar eich cyfer. (Effesiaid 3:18-19) 
I fynd yn ôl at y cwestiwn, be arall wnaeth Duw adael iddo’i weld?

Roedd gan wal y ddinas ddeuddeg carreg sylfaen, ac roedd enwau deuddeg cynrychiolydd yr Oen wedi eu hysgrifennu ar y rheiny.(Datguddiad  21:14)

Gwelodd Ioan ei enw wedi ei ysgrifennu ar un o gerrig sylfaen y ddinas sanctaidd! Dyma ddinas oedd yn tywynnu am fod ysblander Duw yn ei llenwi, a chafodd Ioan y fraint o weld fod ei enw, ac enw ei frawd, ac enwau’r apostolion eraill wedi eu cerfio am byth ar y sylfeini. Roedd Duw’n anrhydeddu Ioan wrth iddo roi iddo gipolwg o beth oedd o’i flaen. 

Ar ôl treulio amser yn garcharor ar Ynys Patmos mae yna dystiolaeth gan haneswyr cynnar yr eglwys fod Ioan wedi mynd i Effesus i ddal ati i dystiolaethu am Iesu Grist. Pa effaith gafodd y gweledigaethau gafodd Ioan arno? Wyt ti’n meddwl fod ei ben wedi chwyddo a’i fod o wedi dechrau brolio? 

Fedra i ddim credu hynny am eiliad. Roedd Duw wedi ysbrydoli Ioan ac wedi ymddiried y geiriau pwysig yma iddo. Fel sydd wedi cael ei ddweud o’r blaen, roedd Ioan wedi dysgu ei wers. Nid ei lordio hi ar bobl eraill oedd ei nod, ond gwasanaethu Duw a’i holl galon. Dim ond i rywun fel hyn allai Duw fod wedi datgelu cymaint.

[image: image1.png]beibl.net



GJenkins

[image: image1.png]